
	Kisa grip la ye?
Grip — yo rele influenza tou — se yon maladi ki afekte sistèm respiratwa a (sistèm ki ede w respire a). Grip la lakoz pa youn oswa plizyè viris epi li ka transmèt byen fasil. Grip la kapab klase soti nan sentòm lejè ki kapab trete lakay jiska maladi grav epi ou jwenn ou nan lopital.  Epitou ou ka mouri akoz grip.  Sentòm grip yo gen ladan: lafyèv oswa frison lafyèv, tous, malgòj, nen k ap koule oswa nen ki bouche, doulè nan misk oswa kò fè mal, maltèt ak fatig.

	
	

	
	Mwen an sante epi mwen pa janm malad. Poukisa m ta dwe pran vaksen kont grip la?
Ou ta dwe pran vaksen kont grip la pou konbat grip la epi pou pwoteje tèt ou epi pwoteje lòt moun. Tout moun ki gen laj 6 mwa oswa plis dwe pran vaksen kont grip la. Moun ki an sante ka trape grip la — epi yo gen efè grav ki nesesite medikaman, yo pran yon tan long pou yo refè oswa yo menm entène lopital. Byenke ou gendwa an sante epi ou ta ka retabli byen fasil de grip la, ou ka transmèt grip la bay yon fanmi oswa yon zanmi ki gen pi gwo danje pou yo vin malad grav oswa mouri nan grip la.

	
	

	[image: ]
	Mwen konnen moun te pran vaksen kont grip la epi yo trape grip la kanmenm. Poukisa pou pran vaksen?
Anjeneral, vaksen kont grip la pwoteje kont twa jiska kat kalite viris grip. Si ou pran vaksen an epi ou trape grip la kanmenm, l ap gen anpil chans pou li pi lejè — avèk mwens sentòm oswa sentòm ki mwens grav epi yon tan kout pou retabli. Nan kèk ka, si yon moun trape grip la touswit aprè li fin pran vaksen an, li te gen viris la pwobableman men li potko prezante sentòm yo.

	
	

	
	Kijan pou m konnen si m gen risk pou trape grip la?
Moun ki nan kategori gwo risk yo gen ladan:
· senyò laj 65 lane oswa plis
· moun ki gen pwoblèm medikal alabaz tankou maladi poumon, maladi kè, maladi newolojik, sistèm iminitè ki fèb, ak dyabèt
· fanm ansent
· timoun ki genyen mwens pase 2 lane
· Afwo-Ameriken ak Ispanik
· travayè nan etablisman swen lontèm yo
· travayè ki gen kominikasyon souvan ak piblik la

	
	

	
	Ki pi gwo pwoblèm ki genyen si mwen trape grip la?
Si ou trape grip la, ou ekspoze tèt ou nan posiblite pou genyen pwoblèm sante, sa ki ka lakòz ou rate jou travay, tan ak fanmi, oswa aktivite nan legliz ou. Epitou ou riske enfekte lòt moun. Alèkile plis pase anvan, li enpòtan pou rezève materyèl ak pwofesyonèl lasante pou batay kont COVID-19.

	Èske se vre vaksen an ka ban m grip la? Ki efè segondè ki genyen nan vaksen kont grip la? 
Non, yon vaksen kont grip pa kapab ba ou grip la. Yon vaksen kont grip ka lakòz efè segondè lejè ki ka konfonn avèk grip la, tankou doulè nan kò oswa koubati. Si sa rive w, efè lejè sa yo dire youn oswa de jou sèlman.

	
	

	
	Ki pi bon kote pou pran vaksen kont grip la?
Anpil kote nan tout Delaware ofri vaksen kont grip, sa gen ladan:
· Kabinè founisè swen sante ou (ki gen ladan Westside Family Healthcare, Henrietta Johnson Medical Center, oswa La Red Health Center)
· Famasi yo
· Klinik Divizyon Sante Piblik (pou moun ki pa genyen asirans oswa ki manke asirans)
· Klinik kominotè kont grip yo

	
	

	
	Èske li pa t ap pi bon pou m pran grip la pase pou m riske ekspoze nan COVID-19 lè mwen pran yon vaksen kont grip?
Founisè swen sante yo pran plis prekosyon pase anvan pou garanti ke lokal yo pwòp epi san danje, epi anplwaye yo pran tout dispozisyon ki nesesè pou kenbe w an sante pandan vizit ou an.

	
	

	
	Poukisa COVID-19 fè li pi enpòtan pou m pran vaksen kont grip la ane sa a?
Lè ou pran vaksen pou grip la, ou diminye kantite moun ki dwe trete pou grip. Sa vle di plis materyèl, resous, ak pwofesyonèl swen sante pral disponib nan alavans pou konbat COVID-19.

	
	

	
	Si m malad, kijan m ka konnen si m gen grip la oswa COVID-19?
Grip la ak COVID-19 gen sentòm ki sanble. Yo gen ladan lafyèv oswa santi ou gen lafyèv/frison, tous, souf kout oswa difikilte pou respire, fatig (epwizman), malgòj, nen k ap koule oswa nen ki bouche, doulè nan misk oswa kòfèmal ak maltèt. Siy ak sentòm COVID-19 ki diferan ak grip la gen ladan yon chanjman oswa yon pèt nan kapasite pou pran gou oswa pou pran sant. Si ou malad, rele founisè swen sante ou an pou wè si ou ta dwe fè yon tès pou COVID-19.

	
	

	
	Kilè mwen ta dwe pran vaksen kont grip mwen?
Ou ta dwe pran vaksen kont grip ou anvan fen mwa oktòb la. Vaksen an efikas toujou si ou pran li nan Novanm, Desanm, oswa pita.

	
	

	
	Kisa m dwe fè si m panse m genyen grip?
[bookmark: _GoBack]Rele yon doktè oswa ale nan yon sant swen san randevou oswa swen ijan.  Yo ka fè tès pou ou pou grip epi yo ka ba ou medikaman pou trete sentòm yo. Si ou gen sentòm ki grav, rele 9-1-1. Pou granmoun yo, sa yo genyen ladan difikilte pou respire, vètij toudenkou, konfizyon, vomisman souvan, ak sentòm ki tankou grip ki disparèt, apresa yo retounen avèk yon lafyèv ak yon move tous.

Si timoun ou an prezante sentòm sa yo, chèche swen touswit: respirasyon rapid oswa difikilte pou respire, po ki vin yon ti jan ble, pa vle bwè likid, pa reveye oswa li pa reponn ou, li pa vle w kenbe l, ak sentòm ki tankou grip ki disparèt, apresa yo retounen avèk yon lafyèv ak yon move tous oswa gratèl ki leve sou po.

Si ou gen sentòm grip lejè, ou dwe pwoteje tèt ou epi pwoteje lòt moun kanmenm. Rete lwen lòt moun otan sa posib — ou ka transmèt yon moun grip la 24 èdtan anvan ou prezante sentòm yo epi senk jiska sèt jou apre ou vin malad. Rete lakay ou, repoze, bwè anpil dlo ak likid klè, epi trete lafyèv ak tous la avèk medikaman ou achte nan magazen.

	Anplis pou pran yon vaksen kont grip, ki lòt bagay mwen ka fè pou pwoteje tèt mwen ak pwoteje fanmi m kont grip ak COVID-19?
Lave men ou regilyèman oswa itilize dezenfektan pou men; etènye oswa touse nan yon mouchwa, apresa jete mouchwa a touswit; evite manyen zye, nen ak bouch ou; rete lakay ou si ou malad; mete yon pwoteksyon pou vizaj an piblik; epi pratike distans sosyal.



Gade nan flu.delaware.gov pou jwenn yon lis klinik.

SÈVIS SANTE AK SÈVIS SOSYAL DELAWARE
Divizyon Sante Piblik
Pwogram Vaksinasyon

vizite flu.delaware.gov

